
Partindo de dúas célebres pinturas realistas con forte carga social (Les glaneurs, de 
Jean François Millet e La glaneuse, de Jules Breton), Agnès Varda constrúe un dos 
seus filmes máis poderosos e fascinantes. Les glaneurs et la glaneuse verte unha 
lúcida mirada sobre os espigadores, aquelas persoas que viven de recoller a comida 
sobrante en mercados, almacéns e campos de cultivo, ben por necesidade, ben 
como maneira de se rebelar contra a sociedade. A cinta é unha reflexión ecoloxista 
sobre o consumo, o capitalismo, o lixo e o desperdicio que foi rodada grazas á axuda 
dunha pequena cámara dixital. A propia Varda aparece nela coma recolectora de 
imaxes, de visións alleas que fai súas e ás que lles rende tributo con fervor. 

FEBREIRO: CENTENARIO FELLINI

MARTES 4.2.2019 ás 20:30 h
LA STRADA (1954, 104 min., VOSE)

MARTES 11.2.2020 ás 20:30 h
AS NOITES DE CABIRIA (1957, 110 min. VOSE)

MARTES 18.2.2019 ás 20:30 h
FELLINI, 8 ½ (1963, 138 min., VOSE)



AUTORRETRATARSE E AUTOBIOGRAFARSE COS OUTROS

Nun fragmento d’Os espigadores e a espigadora ponse en escena o regreso de Agnès 
Varda logo de realizar unha viaxe a Toquio. Entrando na casa mentres a reciben 
os seus michos, observa as humidades do teito e os seus efectos: «Afíxenme e 
mesmo me gustan. Semellan paisaxes ou cadros dun pintor abstracto». Desegui-
do, engadíndolles na montaxe un cadro virtual ás manchas, indica que no teito 
hai un «Tàpies, un Guo-Quiang, un [André] Borderie». É un intre luminoso logo 
do cal baleira o contido da maleta dicindo que alí están os obxectos/recordos 
espigados durante a viaxe a Xapón: diversas postais, un pano, unhas caixiñas, un 
libro de retratos fotográficos realizados por ela e un catálogo xaponés do musical 
Jeanne e o mozo formidable, protagonizado por Mathieu Demy e Virgine Ledoyen. 
Comentando que na última planta duns grandes almacéns estaban expostos uns 
Rembrandt auténticos, saca dun sobre e mostra unha serie de postais que repro-
ducen eses cadros. A primeira é do Autorretrato con gorra e cadea de ouro. Coma 
en tantos autorretratos de Rembrandt, este mira a quen contempla o cadro. O 
rostro expresa unha certa serenidade sen que pareza que, como escribiu o filósofo 
Franco Rella, a vida escavara signos de morte nas meixelas do pintor. Coa súa 
pequena cámara, Varda mostra as postais expostas no almacén de Toquio e fíxase 
nun detalle dun retrato de Saskia antes de filmar moi de preto unha das súas 
mans cubrindo o Autorretrato con gorra e cadea de ouro: «Este é o meu proxecto. 
Filmar cunha man a outra man. Entrar no horror. Paréceme extraordinario. Teño 
a impresión de ser un animal. Peor aínda: son un animal que non coñezo», di ao 
facelo. A cineasta ten comentado amplamente, coa súa habitual lucidez respecto á 
propia obra, este intre extraordinario. Só un exemplo dunha entrevista de Frédéric 
Bonnaud publicada en xullo de 2000 na revista Les Inrockuptibles: «A miña propia 
man, que é vella, fágoa monstruosa filmándoa eu mesma e pechándoa e retorcén-
doa. Esta representación da miña man faime entrar no fenómeno do envellece-
mento cunha delectación que me permite aceptala; esta representación excesiva 
permíteme comprendela». Filmando, pois, unha das súas mans cunha proximida-
de deformante, dun xeito extremadamente hiperrealista, enfróntase aos signos do 
seu envellecemento, que anuncian a morte, para o aceptar e comprender mellor.

A cineasta explicou que, ao filmar a súa man, decatouse fulgurantemente da rela-
ción cun tema fundamental do filme que estaba xestando: o paso do tempo e as 
súas pegadas nas cousas e os corpos. Se cadra por consideralo narcisista, Alain F. 
(o biólogo do filme que se alimenta de restos de froitas e vexetais recollidos nos 
mercados) cuestiónalle a Varda na secuela d’Os espigadores e a espigadora  que se 
mostre ela mesma nas imaxes do filme. Varda contéstalle que ela tamén é espi-
gadora (de obxectos: unhas cadeiras e un reloxo sen agullas que di que lle convén 

xa que non marca as horas, e de imaxes) e que, sen facer explícito que ao tempo é 
un xeito de indicar a subxectividade do filme, filmouse por honestidade: como fa-
cían os espigadores retratados, ela quixo expoñerse ante a cámara con sinceridade. 
Alain F. insiste precisando que non lle gusta cando mostra as mans e os cabelos 
porque cre que non é o tema do filme. Con todo o respecto, non podo evitar 
contradicirlle, de acordo con Varda: dáse unha correspondencia porque no filme 
palpita a cuestión dos efectos do paso do tempo e o desgaste das cousas. Varda 
díxollo máis cruamente a Bonnaud: «Cando alguén vive o seu envellecemento vai 
cara ao seu propio residuo». Sen embargo, do mesmo xeito que os espigadores 
non menosprezan aquilo que outros tiraron ao lixo ou abandonaron, a cineasta 
dálle valor ao seu corpo envellecido e tamén aos refugallos. Sintonizando cunha 
sensibilidade inaugurada polo seu aprezado Charles Baudelaire co poema Une 
charogne, Varda filma con deleitación a súa propia man, recoñece que lle gusta 
filmar podremia, restos, mofos, residuos. Por outra banda, o filme podería ilustrar 
unha idea do filósofo Franco Rella: toda representación do mundo pode devir 
representación de si mesmo, e polo tanto autorretrato, mentres que a represen-
tación de un mesmo éo tamén do mundo. Retratando os espigadores, Varda au-
torretrátase. E á inversa. Filmando patacas engurradas e greladas tamén semella 
retratar as súas mans. Filmando as súas mans semella retratar o paso do tempo 
nas materias e os obxectos. Filmado unha das súas mans mentres mostra a postal 
do autorretrato de Rembrandt que antes cubriu, a cineasta decatouse de que está 
sempre en proceso de autorretratar(se): «Velaquí o autorretrato de Rembrandt. É 
o mesmo. Sempre se trata dun autorretrato». Ao rematar de dicilo, volve cubrir a 
postal coa man. Non é un xeito de suxerir que calquera autorretrato non mostra 
todo e que tamén agocha, como fai ela mesma?

Quen non vise o filme pode preguntarse quen é a espigadora do título e por que 
se singulariza. Varda déixao claro ao comezar a metraxe por medio dunhas imaxes 
rodadas no Musée des Beaux-Arts da cidade de Arras, a capital de Pas-de-Calais, 
onde a cineasta foi ver e filmar o único retrato pictórico dunha soa glaneuse: unha 
obra de Jules Breton datada en 1877, vinte anos despois de Des glaneuses, a pin-
tura de Jean-François Millet que Varda recoñece coma unha das maiores fontes 
de inspiración d’Os espigadores e a espigadora. A singularidade de La Glaneuse, de 
Breton, é que, a diferenza doutros cadros sobre o tema das espigadoras, aparece en 
solitario. Varda, situándose fronte ao cadro, imita o xesto da espigadora pintada: 
«A outra espigadora, que lle dá título a este documental, son eu».

